
MINUTI

Il-Minuti tal-Laqgħa Nru 006 li saret fl-4 ta’ Lulju 2018, ġew konfermati. 

DISKUSSJONI SKONT ARTIKOLU 4 (2) TAL-ATT DWAR L-UNJONI EWROPEA DWAR IR-RATIFIKA TA’ FTEHIMIET

IĊ-CHAIRPERSON (Onor. Edward Zammit Lewis): Immorru għad-dokumenti li hemm għad-diskussjoni skont sub-artiklu (2) tal-artiklu 4 tal-Att dwar l-Unjoni Ewropea (Kap. 460) tal-liġijiet ta’ Malta dwar ir-ratifika tat-tliet ftehimiet bejn l-Unjoni Ewropea u l-Istati Membri tagħha fuq naħa, u pajjiżi terzi li huma l-Afghanistan, l-Armenja u Kuba, liema ftehimiet, flimkien ma’ nota fuq kull wieħed ippreparata mill-Ministeru għall-Affarijiet Barranin u Promozzjoni tal-Kummerċ, diġà ġew mgħoddija lill-Membri elettronikament. Inżid ngħid li dawn it-tliet ftehimiet diġà ġew approvati mill-Kabinett. Neħduhom wieħed wieħed u nistieden lill-Ministru Carmelo Abela biex jgħidilna kelmtejn dwar il-Cooperation Agreement on Partnership and Development between the European Union and its Member States, of the one part, and Afghanistan, of the other part, iffirmat fit-18 ta’ Frar 2017.

ONOR. CARMELO ABELA (Ministru għall-Affarijiet Barranin u Promozzjoni tal-Kummerċ): Sur President, għandi nifhem li l-Membri tal-Kumitat tqassmitilhom nota li tagħti overview fil-qosor ta’ dak li ġie deċiż. Fil-fatt, fl-10 ta’ Novembru 2011, il-Kunsill kien awtorizza lill-Kummissjoni  Ewropea biex tibda n-negozjati mal-Afghanistan. Il-konklużjoni tan-negozjati fuq dan il-Cooperation Agreement on Partnership and Development seħħet fid-29 ta’ April 2015. Dan il-ftehim imbagħad ġie ffirmat fit-18 ta’ Frar 2017 fejn il-High Representative and Vice President tal-Kummissjoni Federica Mogherini ffirmat dan il-ftehim mal-Ministru għall-Finanzi tal-Afghanistan on the margins tal-Munich Security Conference. 

Dan huwa ftehim ta’ mixed competence, jiġifieri għandek areas li jaqgħu taħt il-kompetenza tal-Unjoni Ewropea u hemm areas li jaqgħu taħt il-kompetenza tal-Istati Membri u allura kemm l-Unjoni Ewropea kif ukoll l-Istati Membri li jridu jirratifikawhom.   Wara li l-Gvern approva dan il-ftehim permezz tal-Kabinett, issa jmiss li l-Parlament, anke permezz ta’ dan il-Kumitat,  li japprova r-ratifika tiegħu. Dan il-ftehim jittratta diversi suġġetti li huma listed f’paragrafu minnhom tan-nota li għandna quddiemna. Qed nitkellmu fuq l-immodernizzar, speċjalment fl-immaniġġar tagħhom, tal-amministrazzjoni pubblika u tal-finanzi pubbliċi. Imbagħad hemm ukoll l-oqsma tal-ġustizzja, l-intern, l-ambjent u t-tibdil fil-klima, ir-riżorsi naturali u r-raw materials, is-security, l-edukazzjoni u t-taħriġ, l-enerġija, it-trasport, l-agrikoltura u l-iżvilupp rurali, is-servizzi finanzjarji, it-tassazzjoni, id-dwana, ix-xogħol u l-iżvilupp soċjali, is-saħħa u s-sigurtà, l-istatistika, ir-regional cooperation, il-kultura, l-IT u l-audiovisual and media sector. Dawn huma l-oqsma kollha li qed jiġu ttrattati f’dan il-Cooperation Agreement on Partnership and Development. 

S’issa hemm disa’ pajjiżi mill-Unjoni Ewropea li flimkien mal-Afghanistan diġà rratifikaw u nittama li fl-iqsar żmien possibbli aħna nirratifikawh ukoll biex b’hekk inkunu l-għaxar pajjiż tal-Unjoni Ewropea li għamilna hekk. 

IĊ-CHAIRPERSON: Grazzi. Hawn rimarki? L-Onor. David Stellini. 

ONOR. DAVID STELLINI: Ministru, taf jekk l-Unjoni Ewropea tixtieqx tagħmel xi tip ta’ ftehim bilaterali mal-Afghanistan dwar il-migrazzjoni biex jiġu ritornati numru ta’ Afghani li daħlu f’ċerti pajjiżi, partikolarment fl-Isvezja u fil-Ġermanja? 

ONOR. CARMELO ABELA: Onor. Stellini, nirringrazzjak tal-mistoqsija tiegħek. Fil-fatt, niftakar li numru ta’ xhur ilu kien sar seminar, jidhirli fi Brussell, bejn l-Unjoni Ewropea u l-Istati Membri tagħha mal-Afghanistan li jien kont preżenti għal parti minnu. Normalment dawn it-tip ta’ ftehimiet ikunu jikkonċernaw ir-ritorn ta’ immigranti, jiġfieri li jiġu ripatrijati ċittadini Afghani lura lejn l-Afghanistan. Il-kliem li jintuża jkun li preferibbilment dan isir bi qbil mal-persuni nfushom u mhux li tkun xi ħaġa sforzata fuqhom.

IĊ-CHAIRPERSON: Grazzi. Qed neħodha li hawn il-qbil unanimu tal-Kumitat favur ir-ratifika ta’ dan il-ftehim u allura jien se nirrapporta lill-Kamra f’dan is-sens.

Issa nistieden lill-Ministru Carmelo Abela biex jgħidilna kelmtejn dwar il- Comprehensive and Enhanced Partnership Agreement bejn l-Unjoni Ewropea u l-Istati Membri fuq naħa u l-Armenja fuq in-naħa l-oħra ffirmat fl-24 ta’ Novembru 2017. 

ONOR. CARMELO ABELA: Sur President, anke hawnhekk l-Unjoni Ewropea  tixtieq li tikkolabora kemm jista’ jkun mill-qrib mal-Armenja u allura wara li ġie ffirmat dan il-Comprehensive and Enhanced Partnership Agreement on the margins tal-Eastern Partnership Summit, issa jmiss li anke l-pajjiżi membri jirratifikawh, ġaladarba dan ukoll huwa ftehim li għandu mixed competence, sabiex ikun jista’ jidħol fis-seħħ b’mod sħiħ. Il-Parlament Armen diġà rratifikah b’mod unanimu fil-11 ta’ April 2018 u dik ġabet l-applikazzjoni proviżorja tal-ftehim sa mill-1 ta’ Ġunju 2018. 

Dan il-ftehim qed jipproponi li jkun hemm koperazzjoni f’erba’ oqsma prinċipali. L-ewwel qasam huwa dwar strengthening of the institutions and good governance, li għall-Unjoni Ewropea huma valuri u prinċipji bażiċi u allura jiddaħħlu f’kull ftehim li jsir ma’ pajjiżi terzi. 

It-tieni qasam huwa dak marbut mal-iżvilupp ekonomiku u li jkun hemm skambju ta’ prodotti u opportunitajiet oħrajn li għandhom x’jaqsmu mas-suq. 

It-tielet qasam huwa marbut mal-konnettività, l-enerġija kif ukoll l-ambjent u t-tibdil fil-klima li hija xi ħaġa importanti mhux biss għall-Unjoni Ewropea imma anke fuq livell globali. Hawnhekk qegħdin nitkellmu fuq kif nistgħu nsaħħu r-relazzjonijiet ta’ bejnietna b’koperazzjoni f’dak li għandu x’jaqsam mal-enerġija sabiex ma nibqgħux niddependu fuq sors wieħed ta’ enerġija. 

L-aħħar pilastru huwa dak tal-mobilità u li jkun hemm kuntatt bejn il-popli rispettivi. Dik hija xi ħaġa li ssaħħaħ mhux biss ir-relazzjonijiet fuq il-livell politiku bejn il-pajjiżi membri tal-Unjoni Ewropea u l-Armenja imma ssaħħaħ ukoll ir-relazzjonijiet fuq livelli oħrajn. 

S’issa hemm ħames pajjiżi mill-Unjoni Ewropea li rratifikaw dan il-proċess u allura t-tama tagħna hi li wara li l-Kabinett diġà approvah, dan il-ftehim jiġi rratifikat ukoll mill-Parlament ħalli l-Ministeru jkun jista’ jikkonkludi l-proċess ta’ ratifika bil-proċedura tas-soltu. 

IĊ-CHAIRPERSON: Grazzi. Hawn rimarki? L-Onor. David Stellini. 

ONOR. DAVID STELLINI: Ministru, tafx jekk dan il-ftehim wasalx sal-punt li jiġi miftiehem free trade bejn l-Unjoni Ewropea u l-Armenja? Fuq mobility and people to people contact, taf jekk hemmx xi ħsieb jew diskussjonijiet biex ikun hemm liberalizzazzjoni tal-visa għaċ-ċittadini Armeni? 

ONOR. CARMELO ABELA:  L-Armenja hija waħda mill-pajjiżi li qiegħda f’dik li tissejjaħ l-Eastern Partnership fejn hemmhekk ikun hemm laqgħat regolari bejn il-pajjiżi membri tal-Unjoni Ewropea u l-għaxar pajjiżi li qegħdin f’dan l-Eastern Partnership. Dawn l-għaxar pajjiżi għandhom aspirazzjonijiet differenti, għax hemm minnhom li jixtiequ jsiru membri tal-Unjoni Ewropea u hemm oħrajn li jridu rabta eqreb imma għadhom ma nixtiqux li jissieħbu fl-Unjoni Ewropea. 

Waħda mill-affarijiet li tkun diskussa hija l-qasam tal-enerġija u fil-fatt, kienu jsiru diversi appelli madwar il-mejda biex ikun hemm koperazzjoni f’dak li għandu x’jaqsam mal-enerġija. Ħafna drabi jissemma l-Azerbaijan fejn il-Kummissjoni Ewropea timbotta ħafna biex ikun hemm dan it-tip ta’ ftehim għax nafu li dan il-pajjiż huwa sinjur fil-qasam tal-enerġija u allura tajjeb li tissaħħaħ il-konnettività. Għadna ma wasalniex għal dak li semma l-Onor. Stellini, jiġifieri, fir-rigward ta’ free trade. Kif għedt, fl-Eastern Partnership hemm pajjiżi li għandhom aspirazzjonijiet differenti. Jekk xi ħadd miexi lejn sħubija fl-Unjoni Ewropea allura jrid jgħaddi minn proċess li mbagħad iwassal għal dak li staqsa l-Onor. Stellini però, għalissa, ma wasalniex s’hemmhekk. L-aktar ħaġa li ġiet diskussa u enfasizzata hija li f’dak li għandu x’jaqsam ma’ trade ikun hemm ambjent aktar regolat milli forsi hemm bħalissa. 

It-tieni mistoqsija tiegħek kienet marbuta … 

ONOR. DAVID STELLINI: Mall-visa liberalisation. 

ONOR. CARMELO ABELA: Anke hemmhekk għadna ma wasalniex u dak li għedt f’dak li għandu x’jaqsam ma’ trade japplika wkoll f’dak li għandu x’jaqsam ma’ visa liberalisation. 

IĊ-CHAIRPERSON: Grazzi. Jidher li din il-koperazzjoni se tkun strutturata fuq l-erba’ binarji li l-Ministru elenka tant tajjeb. Għal benefiċċju taż-żewġ Membri tal-Kumitat li ngħaqdu magħna, qegħdin nitkellmu fuq il-Comprehensive and Enhanced Partnership Agreement bejn l-Unjoni Ewropea u l-Istat Membri tagħha fuq naħa u l-Armenja fuq in-naħa l-oħra fejn il-Ministru rrisponda għall-mistoqsijiet li sarulu mill-Onor. Stellini. Hawn aktar rimarki? (Onor. Membri: No).  Qed neħodha li hawn qbil unanimu favur ir-ratifika ta’ dan il-ftehim u allura qed jiġi reġistrat dan il-qbil. 

Issa niġu għat-tielet ftehim u nistieden lill-Ministru Carmelo Abela biex jgħidilna kelmtejn dwar il-Political Dialogue and Cooperation Agreement bejn l-Unjoni Ewropea u l-Istati Membri tagħha fuq naħa u Kuba fuq in-naħa l-oħra, iffirmat fit-12 ta’ Diċembru 2016. 

ONOR. CARMELO ABELA: Sur President, naħseb dan huwa żvilupp interessanti u importanti. Wara l-ftuħ li kien hemm minn Kuba stess u l-iżviluppi li kien hemm vis-à-vis l-Istati Uniti tal-Amerika, naħseb li kien importanti li anke l-Unjoni Ewropea għamlet dan il-pass billi fit-12 ta’ Diċembru 2016 l-Unjoni Ewropea u Kuba ffirmaw dak li qed jissejjaħ Political Dialogue and Cooperation Agreement. Anke hawnhekk l-Istati Membri jridu jirratifikaw mhux biss fuq livell ta’ Unjoni Ewropea imma individwalment. S’issa 14-il pajjiż tal-Unjoni Ewropea rratifikawh u aħna nixtiequ nkunu wieħed minnhom malajr kemm jista’ jkun u ġaladarba l-Kabinett approva issa jonqos il-go ahead tal-Parlament biex inkunu nistgħu mmexxu bir-ratifika. Fil-5 ta’ Lulju 2017, il-Parlament Ewropew approva dan il-ftehim u partijiet minnu diġà daħlu fis-seħħ b’mod proviżorju mill-1 ta’ Novembru 2017.  Kif għedna l-ewwel, ikollok kompetenzi li huma esklussivi tal-Unjoni Ewropea, imbagħad għandek kompetenzi li jappartjenu lill-Istati Membri u għalhekk kull stat membru jrid jirratifikah individwalment.  

Dan il-ftehim jikkonferma l-ħsieb tal-Unjoni Ewropea li tagħmel aktar engagement mal-pajjiżi tal-Amerika Latina kif ukoll tal-Karibew u dan li qed nagħmlu hawn huwa f’din id-direzzjoni.  Dan il-ftehim jaħdem fuq seba’ punti li hemm elenkati fin-nota li tqassmet lill-Membri tal-Kumitat. Dawn jitilqu minn dak li l-Unjoni Ewropea temmen fih, jiġifieri l-valuri li jagħqdu lill-Membri tal-Unjoni Ewropea kif ukoll firxa ta’ oqsma li huma ta’ interess globali. Insemmi, pereżempju, li wieħed jilħaq il-miri tal-Aġenda 2030 f’dak li għandu x’jaqsam mal-iżvilupp sostenibbli kif ukoll f’dak li għandu x’jaqsam mal-World Trade Organisation.  Naħseb li għalissa nieqaf hawnhekk għax il-Membri għandhom il-punti l-oħrajn li dan il-ftehim jitratta biex jekk hemm xi mistoqsijiet min-naħa tal-Kumitat nipprova nweġibhom bl-aħjar mod possibbli. 

IĊ-CHAIRPERSON: Grazzi. Hawn rimarki? (Onor. Membri: Le) Qed neħodha li qed jiġi reġistrat qbil unanimu favur ir-ratifika  ta’ dan il-ftehim. 

IS-SITWAZZJONI FIL-LIBJA

IĊ-CHAIRPERSON: Niġi issa għall-item li jmiss li, fl-opinjoni tiegħi, huwa l-aktar item importanti fuq l-aġenda, jiġifieri, il-preżentazzjoni mill-Ministru għall-Affarijiet Barranin u Promozzjoni tal-Kummerċ dwar is-sitwazzjoni fil-Libja, liema sitwazzjoni fil-ġimgħat li għaddew, sfortunatament, iddeterjorat u dan meta l-pajjiż suppost riesaq lejn l-elezzjonijiet ġenerali f’Diċembru li ġej. Nistieden lill-Ministru Carmelo Abela sabiex jagħtina brief fuq l-aħħar żviluppi u xi sforzi qed isiru biex dan il-pajjiż ġar li għandna relazzjonijiet varji miegħu, soċjali, kulturali, politiċi u ekonomiċi jsib l-istabilità tant mixtieqa. 

ONOR. CARMELO ABELA: Sur President, qegħdin nitkellmu fuq pajjiż li hu ġar tagħna, fuq pajjiż li dejjem kellu l-importanza tiegħu għalina minn aspetti differenti mhux l-inqas mill-aspett ekonomiku fejn tul is-snin kellna eluf ta’ Maltin li ħadmu fih u kellna anke kumpaniji li kellhom u għad għandhom interess f’dan il-pajjiż. Bla dubju ta’ xejn il-fatt li aħna ninsabu viċin mhux biss ġeografikament imma anke f’dak li għandu x’jaqsam ma’ kummerċ, ekonomija u investiment ċertament jagħmlu pajjiż importanti għalina. 

Nafu li kif żviluppaw l-affarijiet fil-Libja, is-sitwazzjoni mhix tali li wieħed jista’ jserraħ rasu kemm mis-sigurtà tal-persuni kif ukoll biex wieħed jagħmel aktar kummerċ ma’ dan il-pajjiż. Mhux se mmur lura sal-2011 u lanqas sal-2014, għax naħseb li dak issa huwa parti mill-istorja, imma rrid ngħid li l-Libja kienet  u għadha pajjiż mhux stabbli tant li wieħed ma jistax jitkellem ma’ awtorità waħda, għax għalkemm hemm Gvern li huwa rikonoxxut min-Nazzjonijiet Magħquda u anke internazzjonalment, nafu li hemm awtoritajiet oħrajn li żviluppaw u li għandhom rwol importanti, speċjalment għal-Libjani nfushom. 

Sfortunatament, dak li seħħ f’dawn l-aħħar ġimgħat, qisu mis-27 ta’ Awwissu lil hawn, l-affarijiet reġgħu eskalaw f’dik li hija vjolenza. Aħna nafu li hemm ħafna armi fl-idejn u nafu li s-sitwazzjoni qatt ma kienet waħda sikura u stabbli kif wieħed jixtieq però, mis-27 ta’ Awwissu lil hawn kien hemm eskalazzjoni fl-instabilità f’diversi partijiet tal-Libja. Ilna għal dawn l-aħħar  xhur u anke ftit tas-snin nitkellmu fuq il-proċess politiku li l-focus ewlieni tiegħu kellu jkun li naslu għal elezzjonijiet li minnhom joħorġu gvern ġdid u parlament ġdid, imma mhux in addition ma’ dak li diġà hemm. Dan huwa s-sentiment li l-mibgħut speċjali tas-Segretarju Ġenerali tan-Nazzjonijiet Magħquda, Ghassan Salamé, dejjem saħaq fuqu, jiġifieri li aħna rridu naslu għal proċess politiku fejn permezz tal-elezzjonijiet jinbidel il-gvern u mhux ikun hemm gvern ieħor ma’ dak li diġà hemm, kif ukoll li jkollok parlament wieħed biss minflok il-parlamenti li jeżistu. Dak huwa l-iskop tal-elezzjonijiet, biex ikun hemm stabilità politika. Biex naslu għal dak il-proċess, iridu jkunu l-Libjani stess li jmexxu l-aġenda. Ir-rwol tal-komunità internazzjonali huwa li nagħtu s-sostenn tagħna kollu lil Ghassan Salamé, il-mibgħut speċjali tas-Segretarju Ġenerali tan-Nazzjonijiet Magħquda, u li kemm jista’ jkun nitkellmu b’vuċi waħda, irrispettivament mill-interessi bilaterali li jista’ jkollna.  Għallinqas aħna l-membri tal-Unjoni Ewropea dejjem hekk tkellimna f’laqgħat bilaterali mal-awtoritajiet Libjani, jiġifieri li nixtiequ li naslu għall-elezzjonijiet biex finalment il-Libja tkun pajjiż li jiffunzjona b’mod normali. 

Ovvjament, hemmhekk il-flus jiġu mill-produzzjoni taż-żejt u allura għandek interessi u fazzjonijiet differenti li jipprovaw jieħdu kontroll tal-kumpanija nazzjonali taż-żejt li, sfortunatament, fl-10 ta’ Settembru kienet sfat fil-mira ta’ attakki u naħseb li kulħadd segwa dak li ġara. Qed ikun hemm diversi tentattivi biex is-ceasefire iżomm u fil-fatt il-ġimgħa li għaddiet, fil-ġurnata ta’ wara s-ceasefire, kelli telefonata ma’ Ghassan Salamé li kien deher sodisfatt li is-ceasefire kien żamm sal-għada. Naħseb tajjeb li hawnhekk nagħmel parenteżi żgħira għax meta nitkellmu fuq il-Libja, xi ħaġa li tkun qed issir issa, ħames minuti wara ma tkunx għadha valida għax l-affarijiet jinbidlu.  Ghassan Salamé kien kuntent li b’mod ġenerali s-ceasefire żamm għalkemm kien hemm xi erba’ rapporti ta’ sparaturi però qal li jinsab kuntent għax stenna agħar. Naħseb li fiċ-ċirkostanzi, on the ground, wieħed forsi kien jistenna agħar minn hekk għax fil-fatt jidher li l-ħajja fi Tripli kienet qed tiġi għan-normal billi żied it-traffiku u ħafna mill-ħwienet reġgħu fetħu. Wara, erġajna smajna b’attakki u li l-airport daqqa jiftaħ u daqqa ma jiftaħx u li ċerti airlines ma kenux qed imorru l-Libja. Din hija s-sitwazzjoni fil-Libja bħalissa!

Aħna nafu li fejn għandek sitwazzjoni ta’ nuqqas ta’ sigurtà u ta’ sitwazzjoni politika instabbli allura l-attività ekonomika tieħu daqqa ta’ ħarta. Naħseb li dan il-Kumitat huwa interessat dwar x’inhi l-pożizzjoni ta’ Malta. Aħna, bħala Malta, dejjem appoġġajna l-pjan ta’ azzjoni dwar il-Libja li qed tmexxi ‘l quddiem in-Nazzjonijiet Magħquda. Anke bħala pajjiż fi ħdan l-Unjoni Ewropea aħna dejjem ħadna dik il-pożizzjoni, anke fil-preżenza ta’ Ghassan Salamé, li minn żmien għal żmien kien jinġieb fil-Kunsill tal-Ministri għall-Affarijiet Barranin biex jagħtina l-perspettiva tiegħu u fejn dejjem talab l-appoġġ tagħna.  Meta kelli t-telefonata ma’ Ghassan Salamé, jien offrejt lil Malta jekk tista’ tkun ta’ servizz għalih u hu talab l-appoġġ kontinwu tagħna għall-ħidma tan-Nazzjonijiet Magħquda u b’mod partikolari għalih bħala rappreżentant tan-Nazzjonijiet Magħquda.  Aħna dejjem nappoġġjaw kull waqfien mill-ġlied għax hija x-xewqa tagħna li s-ceasefire iżomm. Il-ġlied ma jwassal għall-ebda tip ta’ ftehim imma jżomm lura milli l-proċess elettorali jseħħ. 

Irrid infakkar is-Summit f’Pariġi li kien imsejjaħ mill-President Franċiż fejn Malta kienet ukoll mistiedna tattendi u fil-fatt il-Prim Ministru mexxa delegazzjoni Maltija.  Hemmhekk l-erba’ personalitajiet maġġuri fil-Libja qablu, fil-preżenza ta’ kulħadd, fuq it-timeframe ta’ meta jsiru l-elezzjonijiet fil-Libja. Nistqarr li dak huwa timeframe ambizzjuż anke għal pajjiż stabbli li huwa mdorri jorganizza l-elezzjonijiet aħseb u ara fix-xenarju li tinsab fih il-Libja. 

ONOR. GLENN BEDINGFIELD: Mhux se jagħmluha f’Diċembru? 

ONOR. CARMELO ABELA: Id-data ta’ meta se jkun hemm l-elezzjonijiet hija l-10 ta’ Diċembru però rridu nfakkru wkoll li għandek proċess li jrid isir, fosthom, li jiġu reġistrati n-nies li se jivvotaw. Aħna noħorġu reġistru elettorali li bi ftit irtokki ‘l hemm u ‘l hawn wieħed jgħid min hu intitolat jivvota jew le, imma hemmhekk irid isir reġistru elettorali mill-ġdid. L-aħħar rapporti li kellna ftit tal-ġimgħat jew xhur ilu indikaw li l-proċess kien miexi mhux ħażin però dak iż-żmien xorta ma kenux qabżu l-50%. Jekk ikun hemm dawn it-tip ta’ hiccups mill-aspett ta’ sigurtà naħseb li ma tkunx daqshekk ta’ prijorità li wieħed ikompli jirreġistra l-votanti. 

Issa qed jingħad li l-Gvern Taljan jixtieq li f’Novembru ta’ din is-sena jorganizza konferenza fl-Italja. Aħna, bħala Malta, nistennew li niġu mistiedna mill-ġar tagħna l-Italja, ħalli hemmhekk nagħtu l-istess appoġġ li tajna fis-summit li sar f’Pariġi sabiex il-proċess politiku jimxi ‘l quddiem anke permezz tal-elezzjonijiet. Hemm it-tħassib li din tkun marbuta mal-migrazzjoni. Ilna s-snin nitkellmu  fuq l-eluf ta’ persuni li jitilqu min-naħa ta’ Fuq tal-Afrika, l-aktar mill-Libja, u fejn ikun hemm nuqqas ta’ sigurtà wieħed jistenna li jitilqu aktar persuni minn hemmhekk. Tajjeb li l-Istati Membri tal-Unjoni Ewropea jkomplu jitkellmu biex ikun hemm xi tip ta’ soluzzjoni kif nistgħu nimmaniġġaw din l-isfida li issa ilha magħna numru ta’ snin u li jidher li se tibqa’ magħna għaż-żmien li ġej. Il-prijorità dejjem għandha tkun li aħna nkunu gwidati mil-liġi internazzjonali u hawnhekk nassigura lil dan il-Kumitat li Malta dejjem imxiet mal-liġi internazzjonali u mal-obbligi internazzjonali.  Barra minn hekk imbagħad hemm l-obbligi umani li aħna rridu nsalvaw il-ħajjiet tan-nies, ħaġa li aħna dejjem imxejna magħha. 

Nixtieq ngħid xi ħaġa wkoll dwar l-aspett bilaterali bejn Malta u l-Libja. Fl-14 ta’ Novembru 2017, jien żort il-Libja fejn kelli laqgħa kemm ma’ Mohamed Taher Siala, il-Ministru għall-Affarijiet Barranin Libjan, kif ukoll ma’ Fayez al-Sarraj, President tal-Kunsill Presidenzjali - dak li aħna nsejħulu Prim Ministru – u magħhom tennejt l-appoġġ ta’ Malta lejn il-Gvern li huma jmexxu u għall-importanza li l-proċess ikun ibbażat fuq ftehim bejn il-fazzjonijiet kollha li hemm fil-Libja. Wara din iż-żjara kelli kuntatti bilaterali mal-Ministru Siala on the margins ta’ laqgħat oħrajn biex naraw kif nistgħu nkunu ta’ aktar servizz għall-Gvern Libjan rikonoxxut internazzjonalment u għall-poplu Libjan.  

L-aħħar kelma li nixtieq ngħid hija dwar il-Maltin li jinsabu fil-Libja jaħdmu ma’ kumpaniji speċjalment dawk li għandhom interess Malti. Min-naħa tal-Ministeru tiegħi pprovajna nżommu kuntatt magħhom fuq bażi regolari biex naraw jekk kenux f’riskju minħabba l-ġlied li kien qed jeskala. Il-kummenti tagħhom kienu li l-ġlied kien ħafna ‘l bogħod minn fejn kienu huma u allura ma kenux f’riskju. Aħna bqajna nżommu kuntatt regolari magħhom anke biex inkunu nafu bejn wieħed u ieħor kemm hemm Maltin u fejn qegħdin biex f’każ li tkun meħtieġa ċerta azzjoni jkollna l-ground work lest. Dan ma jfissirx li tkun taf b’kulħadd u se ngħid għalfejn. Aħna nafu li tul is-snin kellek numru ta’ Libjani li żżewġu Maltin u allura wara numru ta’ snin dawn ikunu saru wkoll ċittadini Maltin u viċi versa, li jfisser li mhux neċessarjament ikollhom bżonn visa biex jivjaġġaw. Għalhekk, bħala Ministeru pprovdejna faċilità li bit-telephone wieħed jista’ jaqbadna 24 siegħa kuljum. Sa fejn naf jien kien hemm familja waħda li tajnieha l-għajnuna biex titlaq mil-Libja għal Malta. S’issa, l-affarijiet ma laħqux il-livell tal-2014 jew tal-2011 għalkemm is-sitwazzjoni mhijiex waħda feliċi. Qed ngħid dan kollu biex wieħed ma jallarmax ruħu bla bżonn. Tgħidli, is-sitwazzjoni sabiħa? Le, mhijiex sabiħa però rridu nżommu kollox f’ċerta perspettiva. Nirringrazzjakom. 

IĊ-CHAIRPERSON: Grazzi. Din id-darba ħa nibda jien billi nistaqsik ftit mistoqsijiet qosra. Semmejt l-elezzjoni ġenerali f’Diċembru ta’ din is-sena u d-diffikultajiet li din iġġib magħha. Hemm xi tip ta’ monitoring estern kemm minn xi pajjiż jew minn xi entità supranazzjonali bħan-Nazzjonijiet Magħquda?

Fl-ambitu tal-migrazzjoni, qed issir re-examination jew re-evaluation min-naħa tal-Unjoni Ewropea dwar kif qed taħdem il-coastguard Libjana li, kif nafu, l-EU qed tiddedika miljuni ta’ ewro biex din tkun waħda effikaċi?

Madwar ġimagħtejn oħra se jkun hemm l-Assemblea Ġenerali tan-Nazzjonijiet Magħquda fejn pajjiżna se jkun rappreżentat mill-Prim Ministru u minnek.  Se jkun hemm xi abbokkamenti ma’ uffiċjali għolja jew rappreżentanti politiċi tal-Libja fuq il-fringes tal-UN General Assembly? 
Ħa nieħdu ftit aktar mistoqsijiet. L-Onor. Carmelo Mifsud Bonnici. 

ONOR. CARMELO MIFSUD BONNICI: L-ewwel nett nirrignrazzja lill-Ministru għall-fatt li ġie jkellimna f’dan il-Kumitat li hija xi ħaġa salutari u naħseb li tajjeb li din tibda ssir fuq bażi aktar regolari u fuq diversi xenarji oħrajn kif diġà kelli l-opportunità li ngħidlek. Għalina, bħala Oppożizzjoni, li qegħdin niddiskutu s-sitwazzjoni fil-Libja hija xi ħaġa pożittiva. Xtaqt nistaqsi lill-Ministru numru ta’ mistoqsijiet. Fil-Kumitat għall-Ħatriet Pubbliċi aħna approvajna l-ambaxxatur ta’ Malta għal-Libja u allura nistaqsi jekk dan laħaqx ippreżenta l-kredenzjali tiegħu jew le?  

Nafu li l-ambaxxatur Taljan fil-Libja ma jistax jibqa’ fl-ambaxxata għal raġunijiet partikolari però jista’ jkun ukoll li hemm raġunijiet marbutin mas-sigurtà. Meta konna ltqajna ftit tax-xhur ilu fil-Kumitat għall-Ħatriet Pubbliċi fhimna li s-Sur Carmelo Saliba se jmur hemmhekk u jibda l-operazzjonijiet tiegħu. X’inhi s-sitwazzjoni f’dan ir-rigward?

Taħt l-amministrazzjoni Taljana ta’ qabel, il-Ministru tal-Intern Minniti kien għamel numru ta’ ftehimiet ma’ diversi sezzjonijiet u partijiet tal-Libja.  Konna qed niġu informati fuq dawn il-ftehimiet?  Dawn għandhom xi valur għalina llum? Dawn se jkomplu fis-seħħ fuq l-istess linji? Il-Gvern Malti għandu xi ħjiel ta’ x’se jkun hemm fuq l-aġenda tal-konferenza li se ssir fl-Italja f’Novembru?  Tħossux kunfidenti li l-elezzjoni demokratika fil-Libja se ssir f’Diċembru? 

Xtaqna nistaqsu wkoll dwar is-sitwazzjoni fi ħdan l-Unjoni Ewropea, speċjalment dik bejn Franza u l-Italja peress li l-Italja qisha qiegħda takkuża lil Franza li mxiet waħedha mingħajr l-Italja? Jekk kemm-il darba inti kellekx l-opportunità li titkellem mal-Ministru tal-Affarijiet Barranin dwar jekk kemm-il darba dan hux diskors politiku jew hemmx xi ħaġa aktar profonda? 

Dwar is-sigurtà tal-Maltin, nieħu pjaċir li l-Ministeru rreaġixxa u rreaġixxa malajr.  Nitolbu jifhem ukoll li l-Oppożizzjoni bilfors trid tirreaġixxi fuq affarijiet ta’ sigurtà taċ-ċittadini Maltin fil-Libja għax aħna kellna esperjenza diretta. Illum is-sitwazzjoni tidher li kkalmat però ftit tal-ġimgħat ilu kienet mod ieħor. Nifhmu wkoll li hemm differenza fil-post fejn qegħdin il-Maltin, jiġifieri altru qegħdin fiż-żona ta’ Tripli u altru f’żoni oħrajn. Nieħu pjaċir li kemm jista’ jkun wieħed iżomm elenku tal-Maltin fil-Libja għalkemm nifhmu li mhux faċli.   

Jien nixtieq nara li pajjiżna, fil-limiti tiegħu, jieħu aktar rwol f’din is-sitwazzjoni. Nifhmu li l-Italja u Franza jieħdu ċerta rwol, però Malta għandha rwol determinanti. Fi kwalunkwe konferenza u fi kwalunkwe post li mort, aħna dejjem konna mhux biss benvisti mill-Gvern Libjan imma ftit aktar minn benvisti u ma rridx - u din hija l-pożizzjoni tal-Oppożizzjoni - li quddiem l-Unjoni Ewropea aħna nitilfu l-focal point dwar il-Libja. Jien mort diversi laqgħat meta kont Ministru fejn diversi ministri u nies fl-Unjoni Ewropea kienu jduru lejn Malta biex jieħdu l-polz ta’ x’inhu u x’mhux għaddej fil-Libja. Aħna nifhmu l-aspett diplomatiku u nifhmu l-komplikazzjonijiet li hemm fir-retroxena tagħha, imma l-Oppożizzjoni tħeġġek u tħajrek tieħu sehem qawwi f’dawn il-laqgħat li jsiru kemm mal-Ministru tal-Affarijiet Barranin min-naħa ta’ Tripli kif ukoll f’laqgħat li jistgħu jsiru ma’ partijiet oħrajn tal-Libja, għax aħna nemmnu li Libja stabbli tagħti saħħa ekonomika ikbar lil pajjiżna. 

IĊ-CHAIRPERSON: Grazzi. Niġbed l-attenzjoni għall-problema loġistika.  Jien u l-Onor. Carmelo Mifsud Bonnici flimkien mal-President tal-Kamra u l-Ministru għall-Affarijiet Barranin u Promozzjoni tal-Kummerċ se niltaqgħu mal-Viċi President tal-Indja madwar nofs siegħa oħra. Għal raġunijiet ta’ loġistika kont se nissuġġerixxi li niftiehmu data oħra biex inkomplu d-diskussjoni fuq dan is-suġġett biex hekk ikollkom aktar ħin biex tistaqsu peress li dan huwa suġġett importanti. Ma nafx jekk taqblux miegħi bħala mod kif nistgħu nimxu ‘l quddiem.
 
ONOR. DAVID STELLINI:  Jien kont se ngħid li l-mistoqsijiet tiegħi kopriehom il-kollega tiegħi, l-Onor. Carmelo Mifsud Bonnici. 

IĊ-CHAIRPERSON: Forsi l-Onor. Toni Bezzina jivverbalizza l-mistoqsijiet tiegħu mbagħad il-laqgħa li jmiss inħalluha għat-tweġibiet mill-Ministru. L-Onor. Toni Bezzina. 

ONOR. TONI BEZZINA: Ministru, jien għandi żewġ mistoqsijiet żgħar. Nafu kemm hemm Maltin fil-Libja? F’każ li jinqala’ xi ħaġa jew is-sitwazzjoni tiggrava, hemm xi pjan in place biex inkunu nistgħu nġibuhom Malta malajr kemm jista’ jkun? 
IĊ-CHAIRPERSON: Grazzi. Il-Ministru qed jgħidli li jista’ jwieġeb b’mod telegrafiku. Il-Ministru. 

ONOR. CARMELO ABELA:  Mela, fuq l-elezzjonijiet fil-Libja u l-monitoring tagħhom, nifhem li wara dan l-isforz kollu se jkun hemm il-monitoring tagħhom min-Nazzjonijiet Magħquda. Fil-fatt, in-Nazzjonijiet Magħquda diġà qed taħdem on the ground fuq l-elezzjonijiet. 

Rigward il-Libyan coastguard, wara l-miljuni li l-Unjoni Ewropea nefqet biex tħarreġ il-Libyan coastguard huwa importanti li nibqgħu nagħmlu l-monitoring meħtieġ biex dawn joperaw kif għandhom joperaw. Mhux dejjem inkunu kuntenti kif ikunu qegħdin joperaw u hawnhekk qed nirreferi għall-Unjoni Ewropea wkoll u mhux għal Malta biss.

Sur President, inti staqsejt dwar l-Assemblea Ġenerali u xtaqt ngħid li bħalissa għadna qegħdin niffinalizzaw il-laqgħat li se jkollna fejn mhux qed neskludi li jkollna laqgħa, għallinqas fil-livell tiegħi, mal-Ministru għall-Affarijiet Barranin Libjan.  

Diffiċli li wieħed jagħti ċifra eżatta ta’ kemm hemm Maltin fil-Libja. F’ħin minnhom kont għedt madwar 20 ta’ dawk li nafu bihom, imbagħad ġieli titla’ ftit aktar. Biss, dan l-aħħar stess sirt naf li minkejja t-travel advice li ħriġna bħala Ministeru biex ma jmorrux nies il-Libja xorta kien hemm Maltin li marru hemmhekk minħabba raġunijiet ta’ xogħol. In-numru jinbidel però naħseb li m’hemmx l-ammonti li kellna fil-passat. Aħna nipprovaw inżommu kont ta’ kemm hemm Maltin fil-Libja u daqstant ieħor huwa importanti li nkunu nafu fejn qegħdin. 

Jekk hemmx pjan in place biex f’każ ta’ bżonn noħorġu lill-Maltin mil-Libja, f’dan ir-rigward aħna nikkolaboraw ma’ pajjiżi oħrajn. Fil-fatt, kellna abbokkamenti ma’ pajjiżi oħrajn li huma ħafna ikbar minna u għandhom aktar riżorsi biex f’każ li jkun meħtieġ jgħinuna.  Dan ġara anke fil-passat u l-Onor. Mifsud Bonnici, li kien Ministru responsabbli, jaf li aħna npoġġu għad-dispożizzjoni ta’ ħaddieħor ir-riżorsi tagħna kif ħaddieħor jagħmel bir-riżorsi tiegħu għad-dispożizzjoni tagħna biex jinħarġu ċ-ċittadini barranin mil-Libja. 

Huwa pjaċir tiegħi li nkun preżenti f’dan il-Kumitat u kull meta l-Kumitat iħoss li għandi nattendi jien nipprova nkun preżenti biex nagħti l-feedback tiegħi. 

L-ambaxxatur s’issa għadu ma ppreżentax il-kredenzjali tiegħu u dan għax għad hemm proċess fejn l-ewwel irid jiġi aċċettat mill-Gvern Libjan u mill-informazzjoni li għandi dan għadu ma sarx. Fil-każ tal-Ambaxxatur Taljan kien hemm problemi differenti għax li ġara kien li l-Ambaxxatur Taljan li jinsab fi Tripli għadda xi kummenti li ma ntgħoġbux mill-awtoritajiet Libjani u għalhekk kellu jiċċaqlaq minn fejn kien. 

Mistoqsija oħra kienet dwar l-eks Ministru għall-Intern tal-Italja Minniti. Kelli diversi laqgħat miegħu u żammejna kuntatt sa ftit qabel l-aħħar elezzjonijiet fl-Italja. Fil-fatt, f’Jannar ta’ din is-sena kont qed nitkellem miegħu fl-uffiċċju għax konna kollegi meta jien kont responsabbli mill-intern u bqajna f’kuntatt anke wara li sirt Ministru għall-Affarijiet Barranin. Minniti ħadem ħafna on the ground u l-background tiegħu għenu ħafna. Naħseb li konna bnejna relazzjoni tajba u kellna fiduċja f’xulxin. Aġenda s’issa għad m’hemmx dwar il-laqgħa jew is-summit li t-Taljani jixtiequ jagħmlu f’Novembru. Ovvjament, il-laqgħa tirrigwarda l-Libja però għad m’hemmx dettalji għax kulma kien hemm kienet stqarrija pubblika mill-Gvern Taljan fejn ħabbar li se ssir din il-laqgħa però xejn aktar. 

Jekk jien iniex konfidenti jew le li l-elezzjoni ssir, jien naħseb li it’s very challenging. It-timeframe diġà kien challenging meta kien maqbul fis-Summit ta’ Pariġi aħseb u ara kemm hu aktar challenging issa fiċ-ċirkostanzi li qed jiżviluppaw. Jekk kienx hemm abbokkamenti bejn l-Italja u Franza, naħseb li l-Gvern ġdid Taljan huwa differenti minn ta’ qablu. Jien kelli laqgħat maż-żewġ Ministri għall-Affarijiet Barranin, jiġifieri kemm dak Taljan Enzo Moavero Milanesi kif ukoll dak Franċiż Jean-Yves Le Drian, fejn tkellimna fuq is-sitwazzjoni fil-Libja.   Hemm qbil kemm Malta mal-Italja u kemm Malta ma’ Franza dwar x’għadha tkun it-triq ‘l quddiem. Dak li qal l-Onor. Mifsud Bonnici, jiġifieri li Malta għandha tibqa’ tkun focal point dwar li qed jiġri fil-Libja, nassigurah li aħna għadna meqjusin hekk u anke meta nitkellem fil-Kunsill, il-Ministri l-oħra jisimgħu b’attenzjoni dak li Malta għandha xi tgħid fuq il-Libja.  Dan jiġri wkoll fuq livell bilaterali kemm mal-Italja kif ukoll ma’ Franza, għax għalkemm huma informati mhux ħażin dwar xi jkun qed jiġri, però xorta japprezzaw dak li aħna għandna xi ngħidu fuq dan il-pajjiż ġar tagħna.  

Bħala Gvern, aħna inqisu s-sigurtà tal-Maltin bħala xi ħaġa importanti ħafna u se nibqgħu naħdmu, kif għamilna minn meta eskalaw l-affarijiet lejn l-aħħar ta’ Awwissu, biex nassiguraw is-sigurtà tal-Maltin li jinsabu fil-Libja. 

IĊ-CHAIRPERSON: Id-diskussjoni hija konkluża u nirringrazzja lill-Membri preżenti għas-sehem tagħhom.

Fl-4.00 p.m. il-Kumitat aġġorna għal data u b’aġenda li kellhom jiġu komunikati aktar tard. 
2

